საქართველო არის შრომის საერთაშორისო ორგანიზაციის წევრი (ILO) 1993 წლიდან და რატიფიცირებული აქვს 18 კონვენცია, მათ შორის „სამმხრივი კონსულტაციების  (შრომის საერთაშორისო სტანდარტები) შესახებ“ შრომის საერთაშორისო ორგანიზაციის 1976 წლის  №144 კონვენცია. 
№144 კონვენცია მოითხოვს შრომის საერთაშორისო ორგანიზაციის ნორმატიული საქმიანობის ყველა ეტაპზე სახელმწიფოს, დამსაქმებელთა და დასაქმებულთა ორგანიზაციებს შორის ეფექტური კონსულტაციების გამართვას  სხვადასხვა საკითხებთან დაკავშირებით-დაწყებული შრომის საერთაშორისო კონფერენციის დღის წესრიგის მომზადებიდან, საერთაშორისო შრომის ნორმების რატიფიცირების, ამ ნორმების განხორციელებაზე ზედამხედველობისა და რატიფიცირებული კონვენციების დენონსირების ჩათვლით.
 გარდა ამისა,  საქართველო-ევროკავშირის  ასოცირების  დღის  წესრიგი და თვით ასოცირების შეთანხმება ითვალისწინებს სოციალური დიალოგის წახალისებას სოციალური პარტნიორების შესაძლებლობების განვითარების გზით.
[bookmark: _GoBack]სოციალური პარტნიორობა არის შრომითი ურთიერთობების საკითხებთან დაკავშირებით სოციალურ პარტნიორებს − დამსაქმებლის (დამსაქმებელთა გაერთიანების), დასაქმებულის (დასაქმებულთა გაერთიანების) და სახელმწიფო დაწესებულების წარმომადგენლებს – შორის დიალოგისა და ურთიერთობათა სისტემა.
სოციალური პარტნიორობის სამმხრივი კომისია არის არის სათათბირო ორგანო, რომელიც ანგარიშვალდებულია სამმხრივი კომისიის თავმჯდომარის – საქართველოს პრემიერ-მინისტრის წინაშე.
სოციალური პარტნიორობის სამმხრივი კომისიის ფუნქციებია:
ა) ქვეყანაში სოციალური პარტნიორობის განვითარების, აგრეთვე დასაქმებულებს, დამსაქმებლებსა და საქართველოს მთავრობას შორის სოციალური დიალოგის წარმართვის ხელშეწყობა ყველა დონეზე;
ბ) შრომით და მის თანმდევ ურთიერთობებში სხვადასხვა საკითხზე წინადადებებისა და რეკომენდაციების შემუშავება.
სოციალური პარტნიორობის სამმხრივი კომისიასთან დაკავშირებული საკითხები (შექმნის წესი, საქმიანობა,  უფლებამოსილებები და სხვ.) რეგულირდება საქართველოს ორგანული კანონით „საქართველოს შრომის კოდექსი“ (თავი XII​1-სოციალური პარტნიორობის სამმხრივი კომისია) და „სოციალური პარტნიორობის სამმხრივი კომისიის დებულების დამტკიცების შესახებ“ საქართველოს მთავრობის 2013 წლის 7 ოქტომბრის N258 დადგენილებით.
სამმხრივი კომისიის მხარეები არიან საქართველოს მთავრობა, ქვეყნის მასშტაბით სხვადასხვა სექტორში მოქმედი დამსაქმებელთა გაერთიანებები და დასაქმებულთა გაერთიანებები. თითოეულ მხარეს სამმხრივ კომისიაში ჰყავს 6 წევრი.
